Yr Atgyfodiad: Dathlu fod Iesu wedi dod yn ôl yn fyw.
Themâu: Iesu’n atgyfodi; dathlu; bywyd newydd.
Dweud yr hanes wrth blant – yn gryno.
Mae gan bawb eu harddull eu hunain o gyflwyno gwybodaeth, felly syniadau’n unig sy’n dilyn. Mae croeso i chi addasu y deunydd i’w wneud yn addas i’ch anghenion ar yr amod eich bod yn cadw’r prif neges, sef bod Iesu yn Fab Duw a’i fod wedi atgyfodi (dod yn ôl yn fyw.) 

Mae’r PowerPoint wedi ei seilio ar benodau o’r 4 efengyl – Mathew 27; Marc 16 a 15; Luc 24; Ioan 20 a 21.

Arweiniad/Cyflwyniad: 

Sleid 1: Teitl
Sleid 2: Ar ôl i Iesu gael ei groeshoelio a marw roedd rhai o’i ffrindiau wedi rhoi ei gorff mewn bedd. I wneud yn sicr na fyddai neb yn medru dwyn y corff dyma’r bobl bwysig yn rholio carreg fawr o flaen y bedd, ei gau yn dynn, a gosod milwyr Rhufeinig i sefyll yno i’w warchod.

Sleid 3: Ond dau ddiwrnod wedyn, pan aeth tair o ffrindiau Iesu at y bedd fe gawson nhw sioc! Roedd y milwyr wedi llewygu (ffeintio) a disgyn ar y llawr; roedd y garreg enfawr wedi cael ei symud i’r ochr, ac roedd yna angel yn sefyll wrth y bedd.  
Sleid 4: Siaradodd yr angel a dweud, “ Dych chi’n edrych am Iesu o Nasareth gafodd ei groeshoelio. Mae wedi dod yn ôl yn fyw! Dydy e ddim yma.

 Dwedodd yr angel wrthyn nhw i fynd a dweud y newyddion wrth ddisgyblion Iesu.
Sleid 5: Ar ôl clywed y newyddion dyma Pedr a Ioan yn rhedeg at y bedd. Plygodd Pedr i edrych i mewn, a dilynodd Ioan ef. Be welson nhw ond bedd gwag! 

Sleid 6:  Aeth y disgyblion yn ôl adre, ond safodd Mair Magdalen wrth ymyl y bedd yn crïo/llefain. Safodd Iesu o’i blaen, ond doedd hi ddim yn sylweddoli mai Iesu oedd e. 
"Pam rwyt ti'n crïo/llefain? Am bwy rwyt ti'n chwilio?" gofynnodd Iesu iddi. 
Roedd hi’n meddwl mai'r garddwr oedd e, a dwedodd, "Syr, os mai ti sydd wedi  symud corff Iesu, dweud wrtha fi lle rwyt ti wedi ei roi e, a bydda i'n mynd i'w nôl e." 
Yna dyma Iesu’n dweud, "Mair," ac fe wnaeth hi ei adnabod! 

Yna aeth Mair Magdalen at y disgyblion a dweud: "Dw i wedi gweld Iesu!" 
Sleid 7: Yr un diwrnod, roedd dau o ffrindiau Iesu’n cerdded ar hyd y ffordd; roedden nhw’n drist iawn. Dyma Iesu'n dod atyn nhw a dechrau cerdded gyda nhw, ond doedden nhw ddim yn ei nabod.
Dyma nhw’n dweud hanes Iesu wrth, a’i fod wedi cael ei arestio a’i groeshoelio.
Siaradodd Iesu hefo nhw am sbel tra’n cerdded a phan oedden nhw'n eistedd wrth y bwrdd i fwyta ar ddiwedd eu taith, cymerodd dorth o fara, a dweud gweddi o ddiolch cyn ei thorri a'i rhannu iddyn nhw. Yn sydyn dyma nhw'n sylweddoli mai Iesu oedd gyda nhw, a’r foment honno diflannodd o'u golwg. 

Sleid 8:  Roedd y disgyblion wedi gweld Iesu hefyd. Roedden nhw gyda’i gilydd mewn ystafell a dyma Iesu’n ymddangos iddyn nhw.

Dywedodd wrthyn nhw, “Edrychwch ar fy nwylo a'm traed i. Fi sydd yma go iawn! Cyffyrddwch fi. Byddwch chi’n gweld wedyn mai dim ysbryd ydw i. Does gan ysbryd ddim corff ag esgyrn fel hyn!"
Sleid 9: Ymhen ‘chydig o ddyddiau, pan oedd saith o’i ddisgyblion wrthi’n pysgota ar Lyn Tiberais fe welson nhw Iesu eto.  Roedden nhw wedi bod yn pysgota drwy’r nos, ond heb ddal dim. 
Galwodd Iesu arnyn nhw, "Oes gynnoch chi bysgod ffrindiau?" Ond doedd y disgyblion ddim yn gwybod mai Iesu oedd yno. 
"Nac oes," medden nhw. 
Ar ôl i Iesu ddweud wrthyn nhw am daflu eu rhwyd ar ochr dde'r cwch mi ddalion nhw gymaint o bysgod nes eu bod nhw’n methu tynnu'r rhwyd yn ôl i'r cwch. 
Dyma Ioan yn dweud wrth Pedr, "Yr Arglwydd ydy e!" A dyma Simon Pedr yn neidio i'r dŵr. 
 "Dewch i gael brecwast," meddai Iesu. Ac roedden nhw i gyd gwybod yn iawn mai'r Arglwydd Iesu oedd e. Dyma'r trydydd tro i Iesu adael i'w ddisgyblion ei weld ar ôl iddo ddod yn ôl yn fyw.
Mae’r Beibl yn dweud fod dros bum cant o bobl wedi gweld Iesu ar ôl iddo ddod yn ôl yn fyw (1 Corinthiaid 15:6). Dyma pam mae Cristnogion yn dathlu’r Pasg – am fod Iesu Grist yn fyw!
Gweddïwn: Diolch i ti o Dduw am yrru Iesu Grist i’r byd. Diolch ein bod ni’n gallu dathlu am ei fod yn fyw. Helpa ni i ddeall bod Iesu’n ein caru ni, ac eisiau i ni gredu ynddo fo. Amen.

